
Эрдэнэбатын Оюун

	Ардын жүжигчин, зохиолч, орчуулагч Э. Оюун 1918 онд Богдын хүрээнд одоогийн Улаанбаатар хотод сэхээтний гэр бүлд төржээ.

	Э. Оюун уран бүтээлийнхээ жилүүдэд 40 гаруй жүжиг орчуулсны дотор С. Михалковын «Улаан бүч», Мусатовын «Үнэт үр», Любимовын «Цасан хүү», Гоголийн «Байцаагч түшмэл» зэрэг олон тооны хүүхдийн жүжгүүдийг монгол хэлнээ орчуулж манай өсвөр үеийнхнийг гадаадын сонгодог жүжгийн зохиолтой танилцуулсан төдийгүй жүжгийн орчуулгын санд олон арван жүжиг орчуулж түүний сан хөмрөгийг баяжуулсан юм.

	Э. Оюун «Хүүхдийг урлагаар хүмүүжүүлдэг нь» гэсэн тэмдэглэлийг бичсэнээс гадна зохиолч Ч. Ойдовтой хамтран хүүхдийн хэд хэдэн жүжгийн зохиол бичсэн нь Ардын Боловсролын Яамнаас эрхлэн хэвлүүлсэн «Аргат шар үнэг» хэмээх номд нийтлэгдсэн билээ.

	 

	 

	 


СЭР-ОД

	Сургууль тарж хүүхэд багачууд хөдөө гадаа явж амрах, тоглох их юм үзэх, мэдэх зуны дэлгэр цаг дөхөж байлаа. Тавдугаар ангийн сурагч Бэхбат, түүний үерхдэг хүү Цэрэн, Сампил гурвуулаа анги дэвшсэн, баяр хөөртэй байснаас гадна зун цагт гурвуулынх нь ээж, аав хөдөө явж чадахгүй учраас ойр хавьдаа яаж амрах, юу хийхээ төлөвлөжээ. Бэхбат усанд сайн шумбаж сэлдэг болохоор тэрийгээ Цэрэн, Сампилд зааж өгөхөөрөө Цэрэн Сампил хоёр хүний хаясан хэрэглэхээ больсон унадаг дугуйны зүйлээр нэг дугуй босгож байгаа, тэрнийг нь босохлоор унаж сурах, загас барих, борцлох, эмийн ургамал түүх, намар самар, жимсэнд явах, гэрийнхнийгээ өвлийн турш идэх самартай, жимсний чанамалтай болгоно гэх зэрэг олон сайхан юм бодсон юм. Яг сургууль тарсан нэг дулаан сайхан өдөр гурвуулаа баахан юм ярьж, ярьж сургуулийн хашаа барих гэж авчирч буулгасан туйпуунуудын бөх батыг үзэх гэсэн юм шиг юу ч санаж бодолгүй том чулууг онож шидэлж байв. Гэтэл ард машин дуугарч хайрга буулгаж байгаа бололтой байсан, түүнийг ч тэр гурав анхаарсангүй, туйпуунуудыг шидэлсээр, бөх нэг нь бүтэн үлдэж, муу нэг нь будаа болтлоо яйрч бутран хог болж байв. 

	Бэхбат нэг сайхан дөрвөлжин туйпуу авч «За үүнийг би ёстой нэг цохиод шороо элс болгоно, гарын бяр л мэднэ шүү дээ гэтэл нэг хүний хатуу гар Бэхбатын шилэн хүзүү дээрээс барьсанд эргэж харах гэтэл болсонгүй. Харин Цэрэн, Сампил хоёр айн балмагдаж зугтахыг нь л харж амжив. Бүдүүн том дуу гарч «Ухай, чи гартаа тийм их бүл чадалтай хүн үү?! Чи бүл их чадлаа өөр хэрэгтэй юманд гаргахгүй бүтэн туйпуу хэмхэлж байдаг яасан муухай хүүхэд вэ?» гээд эргүүлэхээр нь харсан чинь сургуулийн хашаа барих энэ туйпуу, элс, хайрга үргэлж зөөж буулгаж байдаг бүдүүн, өндөр биетэй, аймаар эргэлдсэн нүдтэй жолооч байв. Цэрэн, Сампил хоёр овоолоостой банзны араас гүйн гарч ирж нөхрөө аврах санаатай байвч энэ том амьтныг яах билээ. Бэхбат сая ухаан орох шиг болж «Ахаа, жолооч ахаа би үүнээс хойш больё, би ингэхгүй, миний буруу, та намайг тавиач» гэж элдвийг шулганан гуйна. Жолооч «Тэгнэ байх аа чи, эртүүр та гурав бас зөөж овоолсон элсээр сацалцаж байсан. Энэ чинь хашаа барих гэж байгаа материал. Хүн үүнийг чинь холоос зөөж байна. Та нар сурагч улс байж яагаад улсын энэ юмыг хайрладаггүй юм» гэх зэрэг үглээд «Та нар улсын хөрөнгө мөнгө сүйтгэж байна. Та нарыг би одоо сэргийлэхэд хүргэж өгнө, шоронд хийлгэнэ дээ. Та хоёр нааш ир, ирэхгүй юу, тэгвэл буруу хэрэг хамт хийлцчихээд шийтгүүлэх болохоороо нэг нөхөртөө чихдэг муу хүүхэд байна даа» гэтэл Бэхбат «Нээрэн шүү. Гурвуулаа хагалсан байж зугтааж байна аа, та хоёр. За, гайгүй ээ! гэж уйлагнав. Сампил баахан эвгүйрхэж «Бид хоёр хамт дагаж очно оо» гэв. Жолооч:

	— За та гурав буруу хэрэг хийснээ ойлгов уу? 

	Хүүхдүүд биднийг уучлах нь үү дээ гэсэн найдвар төрж, 

	— Ойлгож байна, одоо бид нар ерөөсөө ингэхгүй гэж мөн л шаварт унасан шарын эзэн хүчтэй гэгчээр Бэхбат баригдсанаараа яаран хэллээ. Жолоочийг харвал бага зэрэг тайвширч ухвар мөчид хүүхэд юм даа. Сайн айлгаад тавьчихъя гэсэн янз орж. Бэхбатыг барих нь арай сулрав. Жолооч

	— За та нар хагалсан туйпуугаа тоол. Нааш ир гэж Цэрэн, Сампил хоёрыг дуудахад тэр хоёр нэлээн хол зогсож жолооч руу байн байн харсаар хагалсан туйпуугаа 24-ийн тоонд хүргэхэд Бэхбат, 

	— Аа та хоёр яасан юм бэ? 24 хүрээгүй шүү. Арваадыг л хагалсан байх. Би хувьдаа тавыг л хагалсан гэв. Сампил, 

	— Аа яасан худалч юм бэ? Үнэнээ хэлсэн нь дээр шүү дээ. Гэтэл Бэхбат гэнэт жолоочийн гараас мултран, 

	— Еэ, еэ, сэргийлэхэд хүргэх чинь яагаа вэ дээ?! Гуриа муутай амьтан одоо чи барихгүй л дээ гэж хашхиран хашхирсаар байхад жолооч Сэр-Од, 

	— Чи их тусгүй хүүхэд байна. Гайгүй чи надтай дараа дайралдана аа, гэхэд Бэхбат, 

	— Дайралдахгүй ээ, чамтай дайралдаад яах юм бэ. Тостой хар жолооч чи тоосоо манаруулаад л явж бай, цаашаа. Хөөш Цэрэн, Сампил аа явцгаая. Яасан хэнхэг эд вэ? гээд явчихад жолооч Сэр-Од яаж ч чадсангүй үнэндээ сэргийлэхэд хүргэж өгнө гэж бодоогүй, цадиггүй бодлогогүй хүүхдийг айлгаж аятай болгох санаатай юмсанжээ. Ээ чааваас, эцэг эхүүд бүгдээрээ тал талаас нь шахвал хүүхэд сахилгажихгүй хаа зайлах вэ дээ. Даанч бид их хайнга байх юм даа. Дэндүү байна шүү энэ хүүхэд, үгүй үнэндээ энэ бид хоёр дахиад хаа дайралдах вэ дээ. Бас тэрийг мэдээд ингэж байна гэж элдвийг бодсоор машин руугаа явав.

	Энэ үед гурван хүүхэд цаад гудамжид гарч бага зэрэг амсхийгээд Сампил, Бэхбатад хандаж, 

	— Бэхбат чи том хүний өөдөөс чи, чи гээд л элдэв муухай юм хэлэх юм. Дэмий шүү дээ гэвэл Бэхбат арзасхийн уурлаж, 

	— Аа, чамд ямар хамаатай юм бэ? Чи хувиа хичээ. Энэ муу жолоочоос би мөн сайхан мултарсан даа. Дайралдана гэнэ. Энэ дайралдаад яах юм бэ?! Яах ч үгүй. Ер нь хүн хувиа бодох хэрэгтэй л дээ. Та хоёр сая бас хувиа бодсон, бодохгүй гээд яах вэ, очиж баригдалтай нь биш. Тийм биз дээ? Хүн хувиа л борлуулж явбал болох нь тэр гэх зэрэг амьдрал мэддэг хүн шиг хаана, хэнээс дуулсныг бүү мэд явцуухан муу бодлоо Цэрэн, Сампил хоёрт мэдэмхийрхэн ярив. Нөгөө хоёр, Бэхбатын үгийг нэг л их зөвшөөрөмгүй байвч сая тэр жолооч сэргийлэхэд хүргэсэн бол яах ч байсан билээ, ямар ч гэсэн хувиа бодоод бид хоёр зугтах гэсэн шүү дээ. Нээрэн ч хувиа бодох нь зөв юм уу? Үгүй ээ. Хүн, хүндээ нөхөр байх ёстой гэдэг шүү дээ гэх зэрэг элдвийг бодсоноо Цэрэн, 

	— Нээрэн чи зугтааж чадаагүй бол тэр жолооч гуай сэргийлэхэд хүргээд тэнд чинь дор хаяж ээж аавыг дуудуулж торгох, сүүлд нь ээж, аавдаа бид гурав арьсаа хуулуулах байсан шүү. Бэхбат чи самбаатай эр юм аа гэсхийгээд энэ явдлаа мартаж тоглон наадсаар гэр гэртээ харьсан билээ.

	Наймдугаар сарын нэг өглөө. Тунгалаг тэнгэрийн мандалд зурвас ч үүл үгүй. Зуны ээвэр наран сэтгэл баясуулан мишээж хүн, амьтан алиныг ч тавиун, тэнүүн амьсгалуулж ертөнцийн дээр амьд явна гэдэг хэчнээн сайхан билээ гэж бодогдуулна. Урьд хэд хоногт үргэлж бороо асгаж байсан болохоор дэлхий байгалийн өнгө жавхаа улам ч үзэсгэлэнтэй. Бэхбат, Сампил, Цэрэн гурав уржигдар ярилцсанаараа гэр, гэртээ Туулын гол дээр очиж усанд орох, загас жараахай барих бэлтгэлээ хийцгээнэ. Бэхбат ээжийнхээ бэлтгэн боож өгсөн идэх юмыг аваад дөчин мөнгөний хоёр жижигхэн талх, арав таван боорцог, яг зургаан ширхэг ёотонг үзэнгүүт, 

	— Аа ээж яасан юм бэ?! Би өдөржин явна, өдрийн хоол идэхгүй, тэгээд хоёр найз минь байна. Яасан жаахан юм өгөх юм бэ? Гурай гэдэг нь... гэхэд юманд явах гэж үс гэзгээ янзалж байсан эх Жавзмаа нь

	— Чи битгий донгос. Чамд ганцаарт чинь элбэг хүрнэ. Юуны чинь хоёр найз?! Тэдний идэх юмыг бас манайх төхөөрөх үү? Өөрсдөө төхөөрч яваг. Бидэнд илүүдээ гарсан мөнгө алга, ялихгүй зусар баяжихад саад гэсэн юм, чи ходоодоо л борлуул, амиа л бод. Тэр хоёр найз чинь чамд ямар юм, юу, хэдийд өгч байсан юм? Чамд хэн ч, юу ч өгөхгүй. 

	Бэхбат, 

	— Аа ээж, муухай юм ярих юм. Хүн, хүндээ нөхөр байх ёстой гэж багш хэлдэг шүү дээ гэх дээр нь Жавзмаа босож гүйж ирэн юмы нь булааж, 

	— Тэгвэл байг ээ, байг, хоосон явахгүй юу? Хүн хүндээ нөхөр гэнэ, гайгүй ч байна даа! Тийм юм бол хэн, хэний зовлон гачаалыг үүрч, би эдэлье гээд эдэлж байсан юм. Амнаас хий гаргаж хэлэх төдийд бол тэр сайхан үгийг чинь хэн ч хэлж чадна. Яв, яв, арил цаашаа гэж үг эрж өвөр уудлахгүй хачин авгайн байдлаар хашхирч гууглан байтал Бэхбатын аав Содном, нөгөө өрөөнөөсөө гарч ирэн, 

	— Юу болоод та хоёр шуугиад унав аа. Хүүхдийг сэрээх нь гэхэд Жавзмаа хялав, цайлав хийн, 

	— Миний боож өгсөн идэх юмыг Бэхбат чамлаж байна. Хоёр найзтайгаа идэх их юм. Тэгээд бас үнэтэй чихэр энэ тэр авч явна гэнээ. Гайгүй байлгүй. Хүний амьтдыг тэжээх байтугай өөрийнхөө хэдийг яая гэж байна аа гэх зэрэг бас цааш нь урсган үглэхээр завдтал Содном эхнэрийн энэ занг яая даа, хэлээд яриад засал авахгүй нь ээ. Би ч яах вэ? Хүүхдийн зан сэтгэлийг эвдэх нь айхавтар байна гэж бодон гүн санаа алдав.

	— Миний хүү хоёр найзыгаа бодох нь зөв. Энэ удаа яах вэ? Ээжийнхээ өгснийг аваад яв даа гэж аргадангуй хэлсэнд Бэхбат аавынхаа үгийг зөрөөд ч яах вэ? гэж бодон нөгөө юмаа аваад явав. Эх хойноос нь

	— Бэхбат чи эрхтэн ирнэ шүү. Битгий алга болчхоорой. Тэр юм боосон марлаа хаяж болохгүй гэх зэрэг олон юм захиж байгаа дуулдав.

	 

	* * *

	 

	Сампил уснаас гүйн гарч ирж, 

	— Зун цаг, зун цаг сайхан аа, зугаа цэнгэл дүүрэн. Үертэй л байна даа гээд ийш тийш харснаа, 

	— Бэхбат яачхав аа? гэсэнд хэвтэж байсан Цэрэн өндийсхийж, 

	— Тэр дээшээ яваад өгнө билээ. Хамт явцгаая л даа гэсэн чинь би хувьдаа болно оо гээд л явсан. Загас олныг барьж яваа биз? 

	Гэтэл тэднээс дээш байсан хүмүүс юу юугүй цамцаараа даллах нь даллаж, хашхирах нь хашхирч сүйд болох харагдан «Энд нэг хүүхэд усанд живчихлээ!» гэх сонсогдов. Сампил, Цэрэн хоёр гэнэт гайхан ийш тийш харснаа тэр зүг гүйлдэв. Хүүхэд ойчсон газар дээр яг очтол хүдэр том биетэй нэг хүн юу ч хэлэлгүй цамцаа тайлж хаянгуут ус руу харайн оров. Бусад 3, 4 хүн, Сампил, Цэрэн нар яах ч аргаа олохгүй «Одоо яана аа? Хаана байсан хүүхэд вэ? Юу хийж явсан юм бэ дээ? гэх зэрэг шуугилдахад нэг бүсгүй «Цамц нь энэ байна. Нэлээн түрүүн тийшээ орсон юм. Дэгээ барьсан хүүхэд л байсан» гэв. Сампил, Цэрэн хоёр цамцыг нь хараад Бэхбатынх гэж танилаа. 

	Тэр хоёр улам сандарч «Одоо яана аа, бид гурав ирсэн юм. Манай Бэхбат мөн байна» гэж хэлэнгүүт Сампил ус руу үсрэв. Араас нэг залуу хархүү

	— Чи яах нь вэ? Хүүш гараад ир, хүн хойноос нь явсан гэхэд Сампил дуулахгүй цаашилна. Залуу, Сампилын хойноос үсрэн орж гаргаж ирэх энэ тэр болж байтал нөгөө том биетэй хүн нэг юм чирсэн, их хүчдэж яваа бололтой сэлэн ирж яваа харагдав. Сампилын гаргасан залуу Сампилд, 

	— Чи сайхан мэдээрэй. Яасан их баатар эр вэ?! Та нар мэтийн жулдрайнууд битгий хэл, тэр том хүн, тэнхээ тамиртай, бүл чадалтай хүн арай ядан сэлж байна. Харав уу? гээд өөрөө дахин усанд үсрэн орж нөгөө Бэхбатыг чирч яваа том хүнд очиж тусалсаар хоёулаа гаргаж ирэв. Бэхбат үхсэн юм шиг хөдөлгөөнгүй хэвтэнэ. Том биет хүн амьсгаадан суучхав. Цэрэн, Сампил хоёр учиргүй бархиран уйлж «одоо яана аа» гэлцэв. Том биет огло үсрэн босож, нөгөө залуутай хоёулаа Бэхбатын хоёр хөлөөс барьж доош нь харуулахад амаар нь ус гарна. Мотоциклтой нэг хүн түргэн тусламж дуудна гээд пижгэнүүлэн одлоо. Хоёр хүүхэд бархирч уйлсаар, нүдний нулимс дүүрч юу ч харагдахгүй учир Сампил нулимсаа шавхан байж хартал Бэхбатыг дээш нь харуулан хэвтүүлж нөгөө том хүн гэдэс дээр нь дарж байна.

	Гэтэл Бэхбат хэд хэд тургиснаа нүдээ нээлээ. Сампил, Цэрэн хоёр үхээгүй байгааг нь харуутаа баярласандаа юм уу улам бархиран уйлж амаа ангайн, нүдэндээ хоёр гараа хийчих шахан хашхирна.

	— Яасан их орилдог хүүхэд вэ? гэж том бүдүүн дуутай хүн дуугарахад мань хоёр таньдаг дуу бодогдон сайн харвал Бэхбатыг аварсан том биет хүн нь нөгөө эртүүдийн загнадаг жолооч байв. Сампил, Цэрэн хоёр гайхаш тасран одоо тэр хүнээс айхынхаа эрхэнд дахин дуу тавин уйлалдаж, Бэхбат, том биет жолооч ах хоёрыг ээлжлэн харна. Гэтэл том биет жолооч

	— Аль вэ, юм хум чинь хаана байгаа юм бэ? гээд Бэхбатыг шувууны өд адилаар хоёр гар дээрээ өргөн, бархирч яваа Сампил, Цэрэн хоёрыг дагасаар тэдний байсан газар авчирч аятай хэвтүүлээд, 

	— За би машинаа аваад ирье. Түргэн тусламжаар ч одоо яах вэ? Би та гурвыг хүргээд егье. Та нар хүлээж бай гээд гайхаж хоцорсон Цэрэнгийн гараас эрээн цамцаа аваад пүг, пүг эв хавгүй байдлаар зүүн тийш гүйв. Бэхбат нэг муу инээмсэглэж тэнхээ муутайхан хойноос нь өндийж хараад, 

	— Та хоёр энэ хүнийг танив уу? Өнөө бид гурвыг сургуулийн хашаанд туйпуу хага цохиж байхад барьж авсан жолооч ах байна шүү дээ гэхэд Цэрэн, 

	— Тийм ээ, би бас таньсан. Одоо яана? Бие чинь зүгээр, явж болмоор бол зугтаая гэнэ. 

	Сампил нэлээн бодлого болж өмдөө өмсөнгүүт, 

	— Энэ жолооч тааралдаж чи минь загасны хоол бололгүй үхлээс аврагдсандаа баярла гэснийг Цэрэн жигтэйхэн их зөвшөөрч, 

	— Хүн, хүндээ нөхөр өө гэдэг энэ биз гэв. 

	Бэхбат элдвийг эргэцүүлэн бодож хэвтэх зуураа бас л зөрүүд зан гаргаж «Гайгүй ч байна даа» гэх юм уу гэснээ усанд унасан даруйдаа хүчтэй урсгалд яаж ч чадахгүй ам хамраар нь ус орж амьсгаа бөглөх гээд ямар аймшигтай байсныг дүрслэн бодонгуут «Ээ дээ авралтай сайн хүний ачаар амьд гарлаа» гэж үнэн санагдлаа.

	Бэхбат, 

	— Жолооч гуай биднийг хэнийг нь ч таниагүй байх аа. За тэр ирлээ шүү гэв.

	Сэр-Од жолооч машинаа зогсоон буунгуутаа кабинд байсан хүү, эхнэр хоёртоо хандаж, 

	— Та хоёр минь дээр сууна уу. Энэ бээрсэн, айсан гурвыг наана чинь суулгая гэнгүүт жолоочийн эхнэр, хүүхэд хоёр, 

	— Тэгэлгүй яах вэ? Бид хоёр юм хумаа эмхлүүлж байна гэв.

	Нөгөө гурав маань баярласандаа магнай хагардаг бол хагарахаар л байсан байх. Нөгөө талаар энэ жолооч гуай бид гурвыг таниагүй л байгаасай билээ гэж их бэмбэгнэцгээж байлаа. Юу ч гэсэн Цэрэн, Сампил хоёр соёлтой сурагч хүмүүс болох гэж, 

	— Зүгээр, бид хоёр эрүүл саруул улс, дээр нь сууна. Та гурав урд нь суу. Бэхбат болбол бид хоёр дажгүй ээ гэсэн чинь жолооч, 

	— За, юун нэрэлхүү юм бэ? Айсан даарснаасаа болж гурвуулаа чичирч байж. Бид дөрөв чинь хуучин танилууд байхгүй юу гэж бас эхнэр, хүүхдэдээ танилцуулан хэлэхэд нь Сэр-Одын хүү, 

	— Та эдэнтэй хаана танилцсан юм бэ? Яаж? Сургуулийн сурагч гурван найзтай болсноо надад яагаад яриагүй юм бэ? Аав надаас юм нуудаг болжээ. Дэмий шүү. Тэгвэл би ч юмаа нуудаг болно доо гэж 9 настай юм уу гэмээр бүсгүй хүүхэд хөөрхөн шулганахад жолооч, 

	— Би чамд ярихгүй. Энэ гурваар өөрсдөөр нь яриулаарай гэхэд Бэхбат, 

	— Бид чамд заавал ярьж өгнө. Одоо та нартай бүгдтэй чинь танилцлаа гээд гурван биеийнхээ нэрийг хэлж жолооч ахын нэрийг асуувал жолооч, 

	— Сэр-Од гэдэг гэхэд Сэр-Одын хүүхэд, 

	— Би бол Сэр-Одын Магнай, манай ээжийн нэр Цэмбэлмаа гэдэг гэв. Жолооч Сэр-Од яарангуй маягаар, 

	— За явцгаая та минь гээд шингэх гэж байгаа нарны алтан туяанд умбаж амьдралын ээдрээт замд сайн, муу олныг үзэж бэрх хэцүү давааг олон давж жаргал гэдгийг ч амсаж үзсэн хашир жолооч Сэр-Од энэ гурвыг тээгээд яаруудуу явна. Гурван хүүхэд юу ч дуугарч чадахгүй, сайн энэ хүнд сайхан үг хэлэх сэн гэж бодовч юу хэлэх билээ. Энэ Сэр-од ч гэсэн Бэхбатыг уснаас аварснаа аль түрүүн мартаж одоо маргааш, түүнээс цааших ажил хөдөлмөрөө яаж бүтээхийг бодож төлөвлөж явна. Энэ зуур Бэхбат

	— Сэр-Од ах аа, та манайхаар ороод гарна шүү гэхэд Цэрэн, Сампил хоёр ч гэсэн, 

	— Манайхаар бас орно, манайхыг ч мэдээд аваарай гэж гурван хүүхэд үнэнээсээ гуйхад Сэр-Од, 

	— Өнөөдөр бүтэн өдөр амарлаа. Гэрийн ажил гэж бас байна. Гурав, гурван айл хэсэх байтугай би та гурвыг бие нь сул байгаа энэ Бэхбатынд буулгана гэж бодож яваа шүү гэхэд Бэхбат нэлээд юм бодсон бололтой, 

	— Та дахиад манай сургуулийн тэрүүгээр очих уу?

	— Одоо тэндэх ажил дууссан. Очихгүй байх аа гээд сая нэг инээмсэглэхэд нь тэр гурвын сэтгэл уужрах шиг болсон юм. Гэхдээ гурвуул дор бүрнээ «Ээ дээ бид гурав уу» гэж бодоод

	— Сэр-Од ах аа, Манлай, Цэмбэлмаа эгч ээ, баяртай. Их баярлалаа гэж хэлцгээчихэд Бэхбатын нүд нулимс дүүрэн харагдав. Энэ нулимс гуньхралын биш бахархлын нулимс бол уу?

	Машин хөдлөхтэй зэрэг, 

	— Сэр-Од! гэж Бэхбат шивнэв.

	 

	Төгсөв

"АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1971 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖИС" номын Өмнөх үг:

	 

	БЯЦХАН УНШИГЧИЙН ИХ УТГА ЗОХИОЛ

	 

	Манай хүүхдүүдийн үргэлжийн сайн нөхөр нь ном билээ. Цэцэрлэгийн босгоор алхмагц ном хүүхэд хоёрын агуу их нөхөрлөл тогтдог. Энэ нөхөрлөл шиг мөнх зүйлийг одоогийн манай хүүхдүүд мэдэхгүй. Энэ нөхөрлөлийн ачаар манай хүүхдүүд эрдэмтэй боловсон иргэн болж, эх орондоо аль болох их тусыг хүргэдэг юм. Ном бол манай хүүхдүүдэд ямар нэг гоёлын зүйл биш, харин ус агаар шиг хэрэгцээтэй мэргэн зөвлөгч, дотно нөхөр, ухаант багш нь билээ. «Номд дурлагтун. Ном нь та нарын амьдралыг тэтгэж, санаа бодлын алаг эрээн гогцоог тайлахад тусалж, хүнийг болоод өөрийгөө хүндэлж сургах бөгөөд орчлон хорвоо, хүнийг хайрлах сэтгэлээр зүрх оюунд чинь жигүүр ургуулж өгнө» гэж их Горькийн сургасныг манай хүүхдүүд сэтгэлчлэн мөрддөг юм.

	 

	1

	Монголын ард түмэн бол аливаа ард түмний адил агуу их хүүхдийн зохиолч билээ. Манай хүүхдүүдийн хамгийн дуртай уншдаг зохиолуудыг ард түмэн зохиожээ. Ард түмэн гэгч хүчтэн бий болсон цагаасаа эхлээд хүүхдээ, хойч үеэ хүмүүжүүлэх тухай санаа тавьж мод, чулуугаар чамин гоё тоглоом хийж, уран үгээр үлгэр, дуу зохиож үе улиран улам сайжруулсаар иржээ. Өлгийн дуу, аман үлгэр, баатарлаг туульс, оньсого, зүйр цэцэн үг энэ бүхний зохиосон эзэн нь ард түмэн билээ.

	Ард түмнээс хүүхдэдээ, хойч үедээ бэлэг болгон барьсан хамгийн нандин, хамгийн үнэт зүйлийн нэгэн нь ардын аман зохиол юм. Үнэт нандин энэ бэлэг зөвхөн эгэл гоёл чимэглэлийн зүйлс биш. Энэ бол сэтгэл санааны гоёл чимэг, хөдөлмөр тэмцлийн зэвсэг билээ. Энэхүү зэвсэг маш нарийн хийцтэй ажээ. Жишээ нь ардын дуунууд гэхэд өдий төдий өнгө, хэлбэр, төрөл зүйл буй нь: Өлгийн дуу, тайтгаруулах дуу, баясгах дуу, домнох дуу, тойрон наадах дуу, тоглоомын дуу, хөдөлмөрийн дуу, харууслын дуу, тохуу тоглоомын дуу гэх мэт байна. Дээрх төрөл зүйлийн үг, аялгуу, дуулах маяг цөмөөр өвөрмөц сонин ажээ.

	Монгол мал аж ахуйн орон учраас, монгол хүний малд хайртай сэтгэл хосгүй учраас амьтдын тухай ардын аман зохиолын дэлхий дахины алтан санд монголын ард түмнээс адгуусан амьтдын тухай зохиосон зүйл онцгой сонин хувь нэмэр болж байгаа юм. Морины тухай монгол хүн шиг яруу сайхан зохиол бүтээсэн нь ховор. Монгол аман зохиолын онцгой баатар нь хүн морь хоёр байдаг.

	Нусгай бор хүү, хамуутай бор даага хоёр хэдийгээр харахад дорой боловч агуу их зүрх сэтгэлтэй учраас хамгийг ялагч болон үлгэр домогт гардаг юм. Монгол аман зохиолын жигшүүртэй баатар нь олон толгойтой (15, 25, 75, 95) атгаалжин хар мангас юм. Түүнчлэн орой дээрээ ганц улаан нүдтэй махчин бас орно. Монгол аман зохиолын дүр хэллэг нь өөр хаа ч давтагддаггүй үзэгдэл билээ. Харин үйл явдал, үзэл санаа нь нийт хүн төрөлхтний чанартай зүйл байдаг. Үүгээрээ манай ардын аман зохиол нэг үндэсний хэлбэртэй, нийт үндэстний агуулгатай юм.

	Ард түмний гүн ухааны эрдэнэ болсон зүйр цэцэн үгийн далайг бараг л оломгүй гэж хэлж болно. Энэ далайгаас манай хүүхдүүд хэлд ормогц л хүртэж эхэлдэг. Ер ардын аман зохиол хүүхдийг эхээс төрөхөд нь өлгийн дуугаар эхлэн тосож аваад насан туршид нь ханилан явдаг эрхэм сайн нөхөр нь юм.

	Ардын аман зохиол нь хүүхдийг амьдралд бэлтгэж, ном зохиол унших үүдийг нь нээж өгдөг оюун ухааны суут эх билээ. Ухаант мэргэн тэр эх өлгийн дуу аялж, үлгэр ярьж, зүйр үг хэлж, оньсого таалгаж, хүүхдийн нялх оюуныг хөгжүүлэн баяжуулж өгдөг юм. Тэр эхэд бас хүүхдийг хэлд оруулах ид шидтэй зохиол ч байдаг. «Элээ, хэрээ, галуу гурав» гэсэн үгийг хурдан хурдан хэлэхэд тэр болгон хүүхдийн хэл ээдрэхгүй байж чаддаггүй шиг «гучин хоёр цагаан лонх» тоолоход наад зах нь хүүхдийн амьсгаа хүрдэггүй юм. Гэвч тэр эхийн ачаар тэдний хэл нь зүгширч, амьсгаа нь задардаг юм.

	Бичгийн зохиол гарах хүртэл ардын аман зохиол дангаараа хүүхдэд үйлчилж түүний оюуны орчлонг хэлбэршүүлж байлаа. Бичгийн зохиол үүсэн хөгжиж эхлэхэд ардын аман зохиолын үүрэг бага зэрэг хөнгөрсөн боловч бүрэн чөлөөлөгдсөнгүй билээ. Мянгаад жилийн тэртээгээс аман зохиол, бичгийн зохиол хоёр хослон хөгжиж өнөө үетэй золгохдоо хүүхдийг хүмүүжүүлэх ариун үүргээ хамтран биелүүлж иржээ.

	 

	2

	«Аливаа уран зохиол аман зохиолоос эх авдаг» гэж Максим Горькийн хэлсэн мэргэн үг бий. Монголын уран зохиол, түүний дотор хүүхдийн зохиол нь ардын аман зохиолын ширгэшгүй баян, яндашгүй арвин далайгаас эх авчээ.

	Одоогийн манай хүүхдүүд хоёр янзын гайхамшигт эрдэнийн хууль ёсны эзэд юм. Аман болоод бичгийн уран зохиол, түүн дээр дэлхийн бусад ард үндэстний сонгодог бүтээлийг нэмбэл манай хүүхдүүдийн эрдмийн өмч хөлгүй их далайтай ч зүйрлэшгүй арвин байгаа юм. Хэрвээ хувьсгалын өмнө манай хүүхдүүдэд бусад улс гүрний сонгомол сайхан зохиолууд байтугай өөрийн орны бичгийн хүмүүсийн бүтээл тэр болгон хүртдэггүй байсан бол өнөө үед гачигдал бүрмөсөн арилжээ. Одоогийн манай нөхцөлд дэлхийн ямар ч орны хүүхдийн шилдэг зохиол холын зай, хэлний бэрхшээлийг харгалзахгүйгээр нэвтрэн ирэх боломжтой болжээ.

	Хувьсгалын өмнөх манай хүүхдийн утга зохиолын гол хөдөлгөх хүчин нь ардын аман зохиол байсныг өмнө дурдсан. Гэвч бид бичгийн зохиолыг үгүйсгэж болохгүй юм. Одоогоор бидний мэдэж байгаа монгол уран зохиолын хамгийн хуучин дурсгал болох «Нууц товчоо» 13 дугаар зууны дундуур зохиогджээ. Энэ зохиол хэдийгээр хүүхдийн утга зохиолд бүхэлдээ хамрахгүй боловч хүүхдэд огт хүртээлгүй зүйл гэж үзэх ёсгүй.

	«Нууц товчоо» нь нэгэн төрөл зүйл зохиол биш харин олон янзын зохиол, тэр ч байтугай яруу найраг, үргэлжилсэн үгийн зохиолын цоморлог билээ. Судалгааны дүнгээс үзвэл, «Нууц товчоог» бүрэлдүүлж байгаа олон хэлбэрийн тэр зохиолууд нь гэнэт нэгэн өдөр бий болсон биш ажээ. Эрхбиш уг цоморлогийг хүртэл бичигдсэн олон арван зохиол, түүний туршлагын үр дүнд уг «товчоо» гарсан нь маргаангүй. «Нууц товчооны» дотор хүүхдийн хүмүүжилд тус болох зүйл нэн их байдаг нь түүний хүүхдэд холбогдох шалтгааныг улам тодруулж байна. Одоогоор бид хүүхдийн зохиолыг 13 дугаар зуунд үүссэн гэдэггүй боловч тэр цагт хүүхдэд унших юм байгаагүй гэж хэлэх эрхээ «Нууц товчоонд» алдаж байна. Арван дөрвөөс арван есдүгээр зууны хооронд монголын утга зохиол удаан боловч зогсолтгүй урагшаа явсаар иржээ. Энэ завсар намтар, тууж, товч, дэвтэр, эрих зэрэг том хэлбэрийн зохиолын сонин төрөл зүйл буй болов. Үүний хамтаар дуу, ерөөл, магтаал, үлгэр, туулиуд аман болоод бичгийн хэлбэрээр зэрэгцэн хөгжсөөр байв. Эдгээр олон төрлийн зохиол дотор хүүхдийн зохиол олон байлаа. «Саран хөхөөний тууж», «Молон тойны намтар», «Бигармижид хааны тууж» зэрэг гол төлөв Энэтхэг, төвөдийн бурхан шажны нөлөө бүхий зохиолууд нь хүүхдийг хүмүүжүүлэхэд ашиглагдаж байлаа.

	Ер нь тэр үеийн хүүхдийн зохиолын уран сайхны онцлог нь голдуу сургаал номлолын чиглэлтэй уран зохиолын шинжийг хадгалж байсан юм. Тэр нь ч цаг үеэ олсон, амьдралтай өнгө аяс нь зохицсон зүйл байлаа. Харин 19 дүгээр зууны эцэс, хорьдугаар зууны эхээр монголчуудын нийгмийн ухамсарт их өөрчлөлт гарч, тэр нь уран зохиолоор илрэн үзэгдэх болжээ. Энэ үед «Үг», «Гомдол» зэрэг шинэ төрөл зүйл их дэлгэрч «Хавханд орсон зээрийн үг», «Хоточ нохойн гомдол», «Ижлээсээ салсан ингэний гомдол» гэх мэт сонин зохиолууд гарчээ. Эдгээр нь амьдралын шударга бус байдлыг шүүмжлэх хандлагатай байлаа. Гэхдээ илэрхий хурцаар шүүмжлэн хэлдэг шүүмжлэлт реализмын дөнгөж босгон дээр ирээд байсан тул зөвхөн «үглэх», «гомдоллох» маягаар санаагаа илэрхийлж байсан юм. Арван дөрөвдүгээр зуунаас хойш манай хүүхдийн утга зохиолд орчуулгын уран зохиол зонхилох байртай болж иржээ. Хэдийгээр хүүхдэд зориулсан, эсвэл зориулагдаагүй боловч хүүхдийн сэтгэхүйд нийцэх зохиолууд гарсаар байсан ч хүүхдэд хүргэх нь бага байлаа. Учир нь бичиг мэддэг хүн цөөн, ядуу хүний хүүхэд олон, тэдэнд ном заах, унших хүн ховор байсны уршиг билээ. Нөгөөтээгүүр эгэл ард түмнийг харанхуй бүдүүлгээр барьж байх гэсэн харгис нийгмийн гав гинжинд хүлэгдэж хүүхдийн уран зохиол олигтой хөгжихгүйгээр барахгүй бий болсон цөөн бүтээл нь хүүхдэд олддоггүй байлаа. Иймд бичгийн зохиолын нөлөө нь аман зохиолынход эхний байраа тавьж өгөөд хоёр дахь суудалд шилжсэн байна.

	1921 онд манай эх орон, ард түмний хувь заяаг шинэ нийгэм, шударга ёстой холбож өгсөн ардын хувьсгал ялан мандав. Ардын хувьсгалаар урган цэцэглэсэн үй түмэн гайхамшигт цэцгийн нэгэн нь хүүхдийн утга зохиол мөн. Шинэ үеийн монголын хүүхдийн утга зохиол нь чанар агуулга өнгө цогцоороо урьдахаас огт өөр юм. Манай шинэ үеийн хүүхдийн утга зохиол хувьсгалаар төрж, хувьсгалтай хамт хөгжсөөр ирлээ. Шинэ нийгэм маань хүүхдийн төлөө урьд хэзээ ч үзэгдээгүй их анхаарал халамж тавьдаг онцлогтой билээ. Иймээс ардын хувьсгалын жилд манай ард түмэн хойчийг залгамжлагч үр хүүхдүүддээ хамаг сайн сайхнаа зориулсаар ирлээ. Ардын хувьсгал манай хүүхдүүдийг эрдэмтэй номтой, эрүүл чийрэг, зан байдал сайтай, авьяас билэгтэй болголоо. Энэ бүхэнд манай хүүхдийн шинэ утга зохиолын ач гавьяа зүй ёсоор орсон юм.

	Монголын шинэ үеийн хүүхдийн уран зохиолыг Дашдоржийн Нацагдорж үүсгэж билээ. Монголд анх удаа пионерын байгууллага бий болоход Д. Нацагдорж «Пионерийн дуу» зохиов. Энэ бол 1924 он байлаа.

	 

	«Бүхий олон багачууд аа

	Бүрхсэн улаан цэцэрлэгтээ

	Бүрийн шинээр үүсгэсэн

	Бүжиг наадмаар наадацгаая

	Бэлхэн ээ»

	 

	гэж энэ дуу эхэлдэг юм. Цоо шинээр үүсгэсэн бүжиг наадмаа хувьсгалын улаан цэцэрлэгтээ монголын түмэн үрс наадаж эхэлснээс эдүгээг хүртэл манай өсвөрийн багачуудын сүлд дуу болсоор ирсэн энэ зохиолд

	 

	Ариун улаан цусандаа

	Ардын хувьсгалыг шингээж

	Ариун уураг тархиндаа

	Ашдын боловсролыг хөгжүүлье

	Бэлхэн ээ

	 

	гэсэн гайхамшигтай уриа байдаг юм. Хувьсгалтай үе чацуутан хэн боловч энэ дууг дуулсаар их амьдралын босгоор алхаж орсон нь лавтай. Иймээс энэ дуу манай хүмүүсийн хэнтэй нь ч үе нас чацуу юм.

	 

	Биелсэн эрдэмд боловсорч

	Баатар хувьсгалыг залгамжилъя

	Бэлхэн ээ.

	 

	гэж өнөөдөр ч гэсэн Д. Нацагдорж өсвөрийн үеийнхнийг уриалж, тэд нь ч энэ урианд зоригжин хувьсгалын анхдугаар зуун жилийн хоёр дугаар хагастай сэтгэл зориг төгөлдөр золгож байна.

	Д. Нацагдорж «Миний нутаг», «Пионерын дуу», «Хэнз хурга», «Алс газар сурахаар явагч», «Миний эжий», «Эрүүл пионер», «Октябр», «Од» зэрэг яруу найраг, «Хуучин хүү», «Соёлыг гайхав», «Шувуун саарал» зэрэг үргэлжилсэн үгийн зохиолуудаараа манай шинэ үеийн хүүхдийн уран зохиолын тулганы чулууг тавьжээ.

	Д. Нацагдоржийн адил хүүхэд багачуудад авьяас билгээ зориулсан манай ахмад зохиолчид олон бий бөгөөд тэдний тэргүүн эгнээнд Ц. Дамдинсүрэн, С. Буяннэмэх, Д. Цэвэгмэд, Д. Сэнгээ, Ч. Лодойдамба, Ч. Ойдов, П. Хорлоо, Ц. Уламбаяр, Ч. Лхамсүрэн, Л. Бадарч, Б. Бааст, Т. Тарва, Б. Ринчен, Д. Даржаа нарыг дурдах ёстой.

	Ц. Дамдинсүрэнгийн «Буурал ээж минь», «Пионерын зуслан», «Хоёр настай Ро», «Гологдсон хүүхэн», «Хоёулаа миний хүү», «Хоёр цагаан юм» зэрэг зохиолууд. С. Буяннэмэхийн шүлгүүд, ялангуяа «Бор бор болжмор» гэдэг нэрээр саяхан тусгай хэвлэгдсэн өгүүллэгүүд гуч дөчөөд оны үеийн манай хүүхдийн утга зохиолын томхон ололтууд байлаа.

	Гучаад оны манай хүүхдийн утга зохиолд онцгой гавьяа байгуулсан зохиолч бол Дондогийн Цэвэгмэд билээ. Түүний бичсэн «Хоньчин Найдан», «Болд Самбуу хоёр», «Сурагч Ганбат» зэрэг туужууд гучаад оны хүүхдийн уран зохиолын сор болж үлдэв. Эдгээр зохиолын ач нөлөөний тухай ярихад Д. Цэвэгмэдийг Д. Нацагдоржийн хэмжээнд аваачиж үзэхээс өөр аргагүй юм. Эдгээр зохиол хэл найруулга, дүрслэн үзүүлэх арга барил, үзэл санаагаараа онцгой шинэ үзэгдэл байв. Шашны балар суртлаас зайлж, гэгээрэл боловсролын замд орохыг уриалж, соёл боловсролын агуу гайхамшгийг романтик маягаар нээн үзүүлсэн энэ зохиолууд Д. Нацагдоржийн

	 

	Алсын их улирлыг

	Авцгаах багачууд мөн өө

	 

	гэж бичсэнийг хэрэгжүүлэгчийн түрүүчийн дүр зураг болжээ.

	Дөч тавиад оны үед хүүхдийн утга зохиолд их бүтээл хийсэн зохиолч гэвэл П. Хорлоо, Ц. Уламбаяр, Б. Бааст, Ч. Лхамсүрэн, Ч. Лодойдамба, М. Чимэд, Д. Даржаа, Л. Бадарч, Ч. Ойдов, Ө. Баасанжав, Д. Мягмар нар юм. М. Чимэдийн «Цагаан тэмээт өлзий», Д. Даржаагийн «Алмасан хууртай хүүхэн», Ч. Лхамсүрэнгийн «Хүрэн морь» зэрэг туульсын зохиол, П. Хорлоогийн «Хар унага», Ц. Уламбаярын өгүүллэгүүд, Л. Бадарчийн «Хүжийн гал», Б. Баастын амьтны тухай өгүүллэгүүд, М. Гаадамбын өгүүллэгүүд нь манай хүүхдийн дуртай ном болж, эдүгээ зарим нь олдохгүй ховорджээ. Эдний нэлээд нь сурах бичигт орсон юм.

	Тавиад оны эхээр хүүхдийн утга зохиолыг баяжуулагсад нь Ч. Лодойдамба, Ч. Ойдов нар билээ. Ч. Лодойдамба «Алтайд» гэдэг адал явдалт роман бичиж зөвхөн хүүхдийн уран зохиолоор барахгүй нийт утга зохиолд шинэ төрөл зүйл үүсгэв. «Алтайд» роман нь уншигчдад үзүүлсэн нөлөөгөөрөө хүүхдүүдэд их тус болсон нь лавтай. Ер нь уул зохиол бичлэгийн арга хэлбэр, өнгө зүсээрээ хүүхдийн утга зохиолын хууль зүйд илүү ойр болсон юм. Мөн Ч. Лодойдамбын «Манай сургуулийнхан» гэдэг тууж хүүхдийн уран зохиолд шинэ хуудас нээсэн байна.

	Хүүхдийн жүжиг бий болгоход «Алиа Тогмид» зэрэг жүжгээрээ Ч. Ойдов их гавьяа байгуулсныг дурдах ёстой. Ч. Ойдовын «Долоодой хүү», «Жаргалыг хүссэн Мөнхөө» зэрэг жүжгүүд ч гэсэн хүүхдийн уран зохиолд мэдэгдэхүйц нөлөө үзүүлж билээ.

	Эх оронч баатарлаг үйлсийг тусгасан «Аюуш» туужаараа Д. Сэнгээ, «Энх тайвны манаа» туужаараа Ц. Уламбаяр нар хүүхдийн утга зохиолд үнэтэй хувь нэмэр оруулсан юм.

	Тавь жараад оны үед манай хүүхдийн уран зохиол нийт утга зохиолын ерөнхий бүрэлдэхүүнээс бие даан хөгжих чиглэлд оржээ. Өөрөөр хэлбэл манай хүүхдийн уран зохиол төрөлжиж биеэ даах замд гарч, зүс царайгаа улам улмаар төлөвшүүлэн бүрэлдүүлж, дуу хоолойгоо жигдлэх үйл явцад оржээ. Хүүхдийн зохиолоор дагнан ажилладаг зохиолчид ч бий болжээ. Тэдний ууган нь С. Содномдорж билээ. Түүний бичсэн гол төлөв шүлэглэлт зохиолууд болох «Норовын намтар», «Сэрж Серёж хоёр», «Дугаар ангийн Дугар», «Тахир тав, махир хоёр» зэрэг нь хүүхэд багачуудад танил болжээ. Д. Содномдорж, «Аз жаргалын эрэлчин» гэдэг дуурь, «Навсайдамба, түүний нөхөд» гэдэг шүлэглэсэн тууж зэрэг том хэлбэрийн сайн зохиолууд бичжээ. Д. Содномдоржийн араас жагссан хүүхдийн зохиолчид дотроос Ж. Дашдондог, Г. Сэсмээ, Ч. Лувсандэндэв, Р. Ядмаа, О. Цэндсүрэн, Т. Жамьянсүрэн нарыг дурдалтай.

	Тавь, жараад оны хүүхдийн утга зохиолд өөр нэг тэмдэглэлт зүйл гэвэл хүүхдийн утга зохиолын онолын асуудлуудыг боловсруулах хандлага гарсан явдал бий. Хэрвээ дөчөөд оны үед хүүхдийн номын тухай шүүмж алдаг оног гарч байсан бол тавь жараад оны үед хүүхдийн уран зохиолын асуудлыг олон талаас нь өргөн тавьсан өгүүлэл, шүүмж, тогтмол гардаг болж 1960 оноос эхлэн хүүхдийн зохиолч, багш нарын хамтарсан онолын бага хурал тогтмол хийж, хүүхдийн утга зохиолын асуудал хэлэлцдэг болжээ. Үүнийг санаачлагч нь Гэгээрлийн яам, түүний хэвлэлийн хэлтэс юм.

	Хүүхдийн утга зохиолын онолын асуудлаар П. Хорлоо, Н. Жамбалсүрэн, Б. Бор, Л. Түдэв, Д. Мягмар, Ч. Лувсандэндэв, Д. Содномдорж зэрэг хүмүүсийн нэлээд өгүүлэл нийтлэгджээ. 1970 онд хүүхдийн уран зохиолын ном хэвлэлийн номзүй тойм хоёр дэвтэр (Ч. Лувсандэндэв эмхэлсэн) хэвлэгдэн гарлаа. Хүүхдийн утга зохиолыг их дээд сургуулиудад биеэ даасан хичээл болгон зааж, оюутнууд дипломын ажил хийх болжээ. Энэ бүхэн нь хүүхдийн уран зохиолын хөгжилд мэдэгдэхүйц ахиц гарч байгаагийн жишээ мөн.

	Хүүхдийн утга зохиол сүүлийн жилүүдэд төрөл зүйлийн хувьд ихээхэн баяжиж байна. Дөчөөд он, тавиад оны эхээр хоёр гуравхан туужийг хүүхдэд хамруулан нэрлэж байсан бол тавь жараад онд Н. Надмидын «Залуу аялагчид», Д. Намдагийн «Алим», С. Дашдооровын «Сэргэлэн багачууд», Л. Түдэвийн «Мөнхийн ус», Д. Мягмарын «Балын амт», Д. Гармаагийн «Хөгжилтэй туужууд» зэрэг олон тууж хэвлэгджээ.

	Хүүхдийн утга зохиолд үнэнчээр үлдсэн ахмад зохиолчдын дотроос М. Чимэд «Шар цамцат», П. Хорлоо «Нарны туяанд» гэдэг туужууд бичив. Мөн Б. Ринчен «Заан залуудай», Ө. Баасанжав «Алтан хараацай» зэрэг роман бичлээ. Эдгээр нь хүүхдийн утга зохиолд том хэлбэр байр сууриа эзэлж, их алхам хийж буйн шинж юм.

	Манай хүүхдийн утга зохиол эх орныхоо хилийг алхаж, харь орны олон багачуултай ярилцаж, тэдэнд монгол нутаг, монгол хүүхдийн амьдралыг үнэн мөнөөр нь таниулж байна. Энэ бол манай амжилтын бас нэг баталгаа юм. Зөвхөн ЗХУ-д Д. Сэнгээгийн «Түүдгийн дэргэд», М. Гаадамбын «Тал дахь сургууль», Л. Түдэвийн «Ойн түймэр», Н. Надмидын «Сүхбаатар», хэсэг зохиолчдын «Чи ард түмний төлөө амьдарч байна» гэдэг түүвэр зохиол тусгай ном болж олон мянган хувиар хэвлэгджээ.

	Манай хүүхдийн утга зохиол ийнхүү өдрөөс өдөрт хөгжин, цээл сайхан дуу хоолойтой, улам олон уншигчидтай болж байгааг ардын хувьсгалын тавин жилийн ойн босгон дээр тэмдэглэн хэлэхэд бахтай байна.

	Манай хүүхдийн утга зохиолыг хөгжүүлэхэд хүүхдийн тогтмол хэвлэл их үүрэг гүйцэтгэснийг нэмэн дурдъя. 1926 онд монголын хүүхдийн анхны тогтмол хэвлэл «Залгамжлагч» сэтгүүл хэвлэгдэх болсноос эхлээд хүүхэд, хэвлэл, зохиолч гурвын нөхөрлөл маш дотно болж, хүүхэд зохиолч хоёр хэвлэлийн хуудсан дээр байнга уулздаг болжээ. 1943 оноос «Пионерын үнэн» сонин хэвлэгдэх болж хүүхдийн уран зохиолын бас нэг дайчин индэр нэмэгдэв. Эдгээр хэвлэлийн хуудас дамжиж манай хүүхдийн нэрт зохиолч олноор төрөв.

	Уншигч танаа толилуулан буй энэхүү дэвтэр бол ерийн нэг ном биш манай хүүхдийн уран зохиолын хагас зууны он дарааллын бичиг, хагас зууны тайлан юм. Энэ номд хувьсгалаар төрж өссөн манай хүүхдийн шинэ уран зохиолын шилдэг бүтээлийн дээжээс оруулжээ. Энэ номоос манай хүүхдийн уран зохиолын ололт амжилтыг олж харах биз ээ гэж бид найдаж байна. Нөгөөтээгүүр энэ бол манай гарах ёстой уулын эцсийн буюу хамгийн өндөр оргил биш тул одоогийн шаардлагын өндөрлөгөөс харахад учир дутагдалтай зүйлүүд ч байна байх. Манай хүүхдийн утга зохиолын өмнө сүрлэг өндөр даваа байсаар байна. Тэр даваан дээр гарахад дахиад бас нэгтэй учрах нь лавтай. Бид урагшаа явж байгаа учраас үүнд гайхах, үүнээс шантрах явдал үгүй юм. Бид хувьсгалтайгаа хамт, ард түмэнтэйгээ хамт коммунизмын агуу их туяат оргилд хүрэхээр явж байна.

	Бид коммунизмын оргил байлдан дагуулах суут их хойч үеэ бэлтгэхэд уран зохиолоороо хичээн зүтгэнэ.

	Монголын үрс түм бум болж, суу билэг нь дөрвөн зүг, найман зовхист дэлгэртүгэй.

	 

	Л. Түдэв

